
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

масъулияти чекланган жамият. 

Oʻzbekiston Respublikasi Prezidentining 2020-yil 24-yanvardagi “Oʻzbekiston 

Respublikasida jismoniy tarbiya va sportni yanada takomillashtirish va ommalashtirish chora-

tadbirlari toʻgʻrisida” PF-5924-son farmoniga asosan Oʻzbekiston Respublikasida jismoniy 

tarbiya va sportni 2025-yilgacha rivojlantirish konsepsiyasi qabul qilindi [1]. Bugungi kunning 

dolzarb masalalaridan biri — bolalar sporti murabbiylarini tayyorlash sifatini oshirish, 

ularning kasbiy pedagogik malakasini shakllantirish va mavjud kadrlarni qayta tayyorlashdan 

iboratdir. Sportning barcha turlari kabi gandbol oʻyinida ham oʻzaro raqobatning keskinlashuvi 

va natijalrning uzluksiz oʻsib borishi katta imkoniyatlarga ega boʻlgan yosh isteʼdodli hamda 

raqobatbardosh gandbol oʻyinchilarini tayyorlash zaruriyatini kuchaytirmoqda. Bu, 

pirovardida, gandbol sport turi boʻyicha yuqori malakali kadrlar tayyorlash jarayoniga alohida 

eʼtibor qaratishni hamda shu tizimlar mexanizmini qayta koʻrib chiqish va zamon talablari 

asosida shakllantirish kerakligini talab etadi. Bu holat shu sohada faoliyat koʻrsatayotgan 

pedagog-murabbiylar zimmasiga juda katta mas'uliyatli ishlarni yuklaydiki, ular gandbol sporti 

boʻyicha oʻyinchilarni tayyorlash jarayonida ularning texnik va taktik tayyorgarliklariga alohida 

eʼtibor berishlari zarur. 

Toʻpni darvozaga kiritmaslik va qarshi hujumni uyushtirish – darvozabon oʻyin 

faoliyatining asosiy vazifalari ana shulardan iborat. Darvozabonning oʻyin texnikasi himoya 

texnikasi va hujum texnikasiga boʻlinadi. Gandbol darvozaboni texnikasining usullari futbol, 

xokkey, suv polosidagi darvozabonning oʻyiniga oʻxshamaydi. Uning texnikasi mutlaqo oʻziga 

xos, u mumkin boʻlgan barcha harakatlarni oʻz ichiga oladi [6] (2.3-jadval). 

 
1-jadval 
Darvozabonning himoyadagi oʻyin texnikasi tasnifi 

Usullar guruhi 
Harakatlanishlar Toʻpni egallashga qarshilik koʻrsatish 

Yurish 
Yugurish 

Sakrash  Bir oyoq 
bilan  

Ikki oyoq 
bilan  

Gavda 
bilan 

Ikki qoʻl bilan Bir qoʻl bilan 

Usullarni bajarish yoʻli 
Odatda, 
juftlama 
qadam bilan 

Yuqoriga, 
oldinga, yon 
tomonga 

Siltash, 
katta 
qadam 
tashlash 
shpagat 

Sapchib 
oldinga, 
birlashti-rib 

- Pastdan, 
yuqoridan, 
yon 
tomondan 

Pastdan, 
yuqoridan, 
yon 
tomondan 

Turi 
- Toʻpni yoʻnaltirib, yoʻnaltirmay urib chiqarish 

Bajarish sharoitlari 
Yuzma-yuz, 
yonlama, 
orqasi bilan 
turib 

Joyidan 
yugurib 
kelib 

Joyida va siljib yurib, baland, past va oʻrtacha uchayotgan uzoq va yaqin 
masofadan, toʻg‘ri va sapchigan trayektoriya boʻylab 

Darvozabonning asosiy harakatlari – vaziyatni tanlash uchun darvozada bir maromda 

harakatlanish, tezkor harakatlanishlar, sakrashlar, otilish va katta qadamlar bilan tashlanishlar, 

tezlanishlar, aldamchi harakatlar va toʻpni tutib qolish, ilib olish va uzatish kabilardan iborat.  

Darvozabonning himoyadagi oʻyin texnikasi. Darvozabonning darvozadagi asosiy 

turishi alohida ahamiyat kasb etadi, chunki u toʻpni qaytarishga tayyorlikni taʼminlaydi. 

Darvozani himoya qilar ekan, darvozabon uchib kelayotgan toʻpga sekundning ulushlariga teng 

vaqt ichida reaksiya koʻrsatishi kerak boʻladi. Buning uchun u uchib kelayotgan toʻpni oyogʻi va 

qoʻlining tezkor harakati bilan qaytarishi, gavdasini toʻp zarbiga tutib berishi lozim. Shuning 

uchun darvozabonning tayyorgarligini ifodalovchi asosiy turishi maydon oʻyinchisining 

himoyadagi asosiy turishdan farq qiladi. 

Darvozabonning asosiy turishi – 160-170º burchak ostida bukilgan oyoqlarni bir-biridan 

20-40 sm masofada joylashtirib turishdir. Tana ogʻirligi ikkala oyoqqa teng taqsimlangan, 

asosan oyoq kaftlarining old qismiga tayaniladi, qoʻllar bir oz bukilib, ikki tomonga yozilgan, 

qoʻl kaftlari oldinga qaratilgan. 

Chekka vaziyatdan uchib kelayotgan toʻpni qaytarish uchun darvozabon oyoqlarini 

rostlab, asosiy turish holatini egallaydi, tana ogʻirligini koʻproq darvoza ustuniga yaqin oyoqqa 

ishlaydi, ustunga yaqin qoʻli yuqoriga koʻtarilgan, bir oz bukilgan boʻlishi lozim. 

Hujumchi zarba berishga yoʻnalganda, darvozabonning butun tanasi taranglashadi. 

Buning uchun u oyoq uchlariga koʻtarilib, gavdasini bir oz oldinga chiqaradi. Ayrim tajribali 

darvozabonlar toʻpni kutish asnosida tana ogʻirligini tez-tez bir oyoqdan ikkinchisiga oʻtkazib 

turadilar, shunda ular har bir lahzada tananing istalgan qismi bilan toʻpni qaytarishga tayyor 

boʻladilar. 

Harakatlanishlar. Darvozabonning maydonda va darvozabon maydonchasida yurishi 

hamda yugurishi boshqa maydon oʻyinchilariniki kabi boʻladi. Darvozada esa uning harakatlari 

juda oʻziga xos. 

Avvalo, darvozabon darvozasi yuzasining imkon qadar kattaroq qismini toʻsib turadigan 

vaziyatni egallaydi. Buning uchun u ustunlar orasida bir necha usullarda juftlama qadamlar 

bilan harakatlanib turadi: toʻgʻri chiziq boʻylab orqaga-darvoza ichiga tisariladi va yana 

tasavvuridagi yoysimon chiziq boʻylab oldinga, darvoza chizigʻidan 1 m masofagacha chiqadi 

[6] (2.21-rasm). 

 

 
1–rasm. Darvozabonning yoysimon chiziq boʻylab darvoza oldidagi harakatlanishlari 

 
Agar toʻp tutgan oʻyinchi oʻng tomonga harakatlansa, yoki toʻp oʻsha tomon uchsa, 

darvozabon asosiy turishga rioya qilgan holda oʻng tomon bir necha qadam tashlaydi. Agar toʻp 

maydonchaning bir tomonidan ikkinchisiga uchib oʻtsa, darvozabon bir necha qadam tashlab, 

zarbani kutgancha yana qulay vaziyatni egallaydi. 

Darvoza ichida vaziyat tanlash uchun juftlama qadamlar bilan harakatlanib turar ekan, 

doimiy tayyorgarlik holati darvozabonni tayanchni yoʻqotmaslikka undaydi. Agar toʻp 

darvozadan uzoqda oʻynalayotgan boʻlsa, darvozabon yon tomonga katta qadam tashlaydi. Agar 

darvozani ishg‘ol qilish xavfi tug‘ilsa, u qisqa juftlama qadamlar bilan harakatlanib, iloji boricha 

tezroq ikki tayanchli holatni egallashga intiladi. 

Sakrashlar – darvozabonning majburiy harakatlanish usuli, murakkab oʻyin 

vaziyatlarida u toʻp oldiga tezroq etib kelishi uchun shu vositadan foydalanadi. Bunda u ikkala 

oyog‘i bilan ham, koʻpincha bir oyog‘i bilan itarilishga majbur boʻladi. Darvoza tomon 

uchayotgan toʻpni tutib olish uchun darvozabon aksariyat hollarda yon tomonlarga 

sakrashlarni amalga oshiradi. 

Qarshilik koʻrsatish va toʻpni egallash. Toʻpni tutib qolish – darvozabonga hujumchi 

tashlaganidan keyin darvozaga uchib kelayotgan toʻpning yoʻnalishini oʻzgartirish imkonini 

beruvchi usul. Bu usulni bir yoki ikki qoʻl bilan, bir yoki ikki oyoq, gavda bilan bajarish mumkin. 

Tizzalar sathida yoki undan pastroqdan uchib kelayotgan toʻplar oyoq bilan tutib qolinadi, 

toʻg‘ri darvozabonning oʻziga qarab uchib kelayotgan toʻpni esa gavda yoki ikki qoʻl bilan tutib 

qolish mumkin. 

Toʻp bilan uchrashganda qoʻli qanday holatda boʻlishiga qarab darvozabon toʻpni bir 

qoʻli bilan ham tutib qolish imkoniga ega. 

Usul turgan joyida yoki harakatlanish bilan, koʻpincha toʻpning uchish yoʻnalishiga 

perpendekulyar tomonga sakrash bilan amalga oshiriladi. Toʻpdan uzoqdagi oyog‘i bilan 

itarilib, yaqindagi oyog‘ini harakatlanayotgan tomoniga siltaydi, shu tariqa harakatlanish 

tezligini oshiradi. Bunda tajribali darvozabonlar toʻpni qaysi tomonga yoʻnaltirishni 

moʻljallaganiga qarab pronatsiyalovchi yoki supinatsiyalovchi harakatlarni amalga oshiradilar. 

Toʻpni maydoncha sirtiga qaytarish uchun darvozabon pronatsiyalovchi harakat qiladi, 

darvoza orqasiga oʻtkazib yuborish uchun esa supinatsiyalovchi harakatni bajaradi.  

Osma trayektoriya boʻylab orqasiga tushayotgan toʻpni tutib qolish uchun darvozabon 

quyidagicha harakatlanadi. U taxminan 90° ga burilib, uchayotgan toʻp ortidan katta qadam 

tashlaydi va sakrab, uni bir qoʻlining panjasi yoki mushti bilan urib yuboradi. Ba’zan mayda 

qadamlar bilan orqaga tisarilishga toʻg‘ri keladi, ammo bu unchalik samarali emas. 

Agar toʻp toʻg‘ri darvozabonga qarab yoki uning yaqiniga uchayotgan boʻlsa, uni ikki qoʻl 

bilan tutib qolish mumkin; qoʻllar yuqoridan, pastdan, yon tomondan harakatlanadi. 

Darvozabon toʻpni yuqoridan yoki yon tomondan qabul qilganda, uning yoʻlini 

panjalarini birlashtirgan holda oldinga qaratib ochilgan kaftlari bilan toʻsadi, pastdan 

uchayotgan toʻp pastga rostlanib tarang tutilgan qoʻllarning istalgan qismi bilan qabul qilinadi. 

Darvozaning pastki qismiga uchayotgan toʻplarni darvozabon oyoqlari bilan tutib qoladi. 

Toʻpni bir oyoq bilan bir necha usulda tutib qolish mumkin: siltab, katta qadam tashlab, shpagat 

bilan.  

Oyoqni siltashda darvozabon harakatni sonini koʻtarishdan boshlaydi, boldir bir oz ortda 

qoladi. Ayni vaqtda u ikkinchi oyog‘i bilan oʻsha tomonga qarab itariladi. Gavda bunda vertikal 

holatini saqlashi kerak. Koʻpincha darvozabonlar oyoqlarini siltab baland uchayotgan toʻpni 

ham tutib qoladilar. Buning uchun yaxshi rivojlangan egiluvchanlik va harakatlar tezkorligi 

uyg‘unlashgan boʻlishi zarur. 

Toʻpni katta qadam tashlab tutib qolish tez-tez koʻzga tashlanadi. Sportchi toʻpning 

yoʻlini toʻsish uchun oyog‘ini tezlikda maydonchaga qoʻyadi. Bunda boldir maydoncha sirtiga 

nisbatan deyarli perpendekulyar holatda, oyoq kafti toʻpning uchish yoʻnalishiga 

perpendikulyar holda burilgan. Darvozabon toʻpni oyoq kafti yoki boldirning istalgan qismi 

bilan qabul qiladi. Odatda bir yoki ikkala qoʻl oyoqdan sapchigan toʻpni qaytarish uchun tayyor 

turadi. 

Shpagatni qoʻllash darvozaning pastki burchaklariga uchib kelayotgan toʻplarni tutib 

qolish imkonini beradi. Darvozabon rostlangan oyog‘ining istalgan qismi bilan toʻpni qaytaradi. 

Ayol darvozabonlar egiluvchanroq boʻlganlari uchun shpagatni juda tez bajaradilar. Erkaklar 

toʻpni koʻpincha bir tizzalariga tayanib yarim shpagat qilgan holda tutib qoladilar, keyin esa 

orqalariga dumalaydilar. 

Agar darvozabonlar shpagatga oʻtirib, oyoqlari bilan toʻpni tutib qolmasalar, uni bir yoki 

ikkala qoʻllari bilan tutishga harakat qiladilar. Bundan tashqari, mazkur usul darvozani oʻz 

gavdalari bilan toʻsib, oʻzlarini zarbaga tutib berishlari uchun imkon yaratadi. 

Pastdan uchayotgan toʻpni darvozabon ikki oyog‘i bilan toʻxtatish uchun oyoq kaftlarini 

birlashtiradi, rostlangan oyoqlarida oldinga irg‘ib, toʻpni qarama-qarshi tomonga yoʻnaltiradi. 

Irg‘ish maydoncha sirti boʻylab 1 m.gacha masofaga amalga oshiriladi. Koʻpincha darvozabon 

har xil usulda yiqilib, toʻpning yoʻlini toʻsishga majbur boʻladi. Darvozabon toʻpning uchish 

yoʻnalishini oldindan bilish imkoniyatiga ega boʻlmagan holatda u toʻp roʻparasida qoʻl va 

oyoqlarini yozib sakraydi, shu tariqa darvozani toʻsib, toʻpni tanasining istagan qismiga qabul 

qiladi. 

Ilib olish – bu toʻpning darvozaga kirish yoʻlini toʻsib, albatta, uni egallab olish imkonini 

beruvchi usuldir. Ilib olish faqat ikki qoʻl bilan amalga oshiriladi. Agar toʻpning uchish tezligi 

juda katta boʻlsa, toʻpni, yaxshisi, boshqa biror yoʻl bilan tutib qolish, masalan, uni musht yoki 

kaft bilan darvoza ortiga urib yuborish kerak. 

Darvozabonning hujumda oʻynash texnikasi. Texnika asoslari “Maydon oʻyinchisi 

texnikasi” boʻlimida bayon etilgan. Darvozabon tayanchli holatda bir qoʻl bilan yuqoridan va 

yon tomondan toʻp uzatishni egallab olishi zarur. Uning uchun, ayniqsa, toʻpni uzoqqa uzatishni 

oʻzlashtirib olish juda muhim. Darvoza zonasidan tashqarida darvozabonning oʻynash usullari 

xuddi maydon oʻyinchisinikiga oʻxshash. 

Odatda zarbadan keyin toʻpni egallagan darvozabon oʻz zonasidan qarshi hujum 

uyushtirishga intiladi. Toʻpni sherikning qoʻliga nafaqat tez, balki aniq uzatish – hozirgina 

zoʻriqqan holatda boʻlgan va raqib bilan yakkama-yakka olishuvdan g‘olib boʻlib chiqqan 

darvozabon uchun katta san’at. Ba’zida darvozabonlar hujumda bevosita maydon oʻyinchisi 

sifatida ishtirok etadilar va bunda jamoa a’zolari bilan mohirona munosabatga kirishadilar. 

